15 oktyabr 2003-cü il tarixdə Azərbaycan Respublikasında keçirilmiş prezident seçkiləri ilə əlaqədar Şərqi Avropada Demokratiya İnstitutunun (İDEE) müşahidə missiyasının

XÜSUSİ RƏYİ

Amerika Birləşmiş Ştatları hökuməti 15 oktyabr 2003-cü il tarixdə Azərbaycanda keçirilən prezident seçkiləri ilə əlaqədar müşahidə missiyası yaratmaq üçün Şərqi Avropada Demokratiya İnstitutuna (İDEE) müraciət etmişdir. ATƏT/DTİHB (OSCE/ODİHR)-in «çətiri altında» olan bu missiya özünə Avstriya, Belarus, Bosniya və Hersoqovina, Gürcüstan, Makedoniya, Polşa, Rumıniya, Serbiya-Çernoqoriya və Kosova, Slovakiya, Sloveniya, ABŞ, Türkiyə, Ukrayna, Xorvatiya, Çex Respublikası və Estoniyadan 188 müşahidəçini cəlb etmişdir.

ATƏT-in ümumi müşahidə missiyasının üçdə birini təşkil edən bu müşahidəçilər arasında parlament üzvləri, jurnalistlər, QHT fəalları, eyni zamanda, bir çox ölkələrin seçki müşahidəsi üzrə ixtisaslaşmış təşkilatlarının üzvləri vardı. Onlar 15-16 oktyabrda 124 dairənin hamısında və ölkə üzrə təxminən 1000-dək məntəqədə seçki prosesini müşahidə etmişlər.

ATƏT/DTİHB-nin 16 oktyabr 2003-cü il tarixli hesabatı ilə tanış olduqdan sonra İDEE-nin müşahidəçiləri özünün ondan fərqlənən xüsusi rəyini bəyan etmək qərarına gəlmişdir. İDEE müşahidəçiləri şahidi olduqlarını dinləmələri və ATƏT/DTİHB-nin ilkin hesabatında əhatə olunmayan sənədləşmələri  öyrənmələri üçün Amerika Birləşmiş Ştatları Hökuməti, Avropa Komissiya və Avropa Parlamentinə müraciət edir. Biz, həmçinin, beynəlxalq ictimaiyyəti, demokratik dövlətlərin hökumətlərini Azərbaycanda hələ seçkilər sona çatmamış müxalifət nümayəndələrinə qarşı özünü biruzə verən siyasi repressiyanın qarşısını almaq üçün müvafiq tədbirlər görməyə çağırırıq.

Demokratiyanın yenicə qurulduğu və ya hələ qurulmaqda olduğu Mərkəzi və Şərqi Avropa, keçmiş SSRİ ölkələrindən olan müşahidəçilər belə düşünürlər ki, «seçki» sözünü ilkin mənasına qaytarmaq, 15 oktyabr 2003-cü ildə Azərbaycanda baş verənləri təsvir etmək üçün isə başqa bir termindən istifadə etmək lazımdır.

Aşağıda İDEE missiyasının müşahidə və nəticələrinin qısa xülasəsi göstərilmişdir:

1. Seçicilərin siyahısı həqiqəti əks etdirmirdi. Siyahıya seçki günü ölkədə olan Azərbaycan vətəndaşlarının çoxu daxil edilməmişdi, əvəzində isə ölkədən kənarda yaşayan və hətta seçkiyə qədər vəfat etmiş insanların adları salınmışdı. Səsvermə günü məhkəmələrin önündə özlərinin səsvermə hüququnu bərpa etmək istəyən çox sayda insan yığışmışdı, lakin onların az bir hissəsi buna nail oldu. Öz soyadlarını seçici siyahılarında tapa bilməyənlərin bir hissəsi ümumiyyətlə, məhkəməyə müraciət etməyərək özlərinin konstitusyon seçki hüququndan istifadə edə bilməmişdi.

2. Seçki mənqələrində olan şərait vətəndaşların öz fikirlərini sərbəst ifadə etmələrinə əngəl törədirdi. Polislər seçki məntəqələrinə nəzərdə tutulduğundan daha yaxın məsafədə dayanır, bəzənsə seçki məntəqəsinin içərisinə girirdilər; burada, həmçinin qanunla məntəqədə dayanmaq hüququ olmayan şəxslər də var idi. Məntəqələrdə akkreditasiyası olmayan şəxslər video çəkiliş aparırdılar. Çox vaxt yerli müşahidəçilər üçün ayrılan yerlər onların səsvermə, səslərin hesablanması və protokolun tərtib olunması prosesini tam izləməyə imkan vermirdi. Yerli müşahidəçilərə və komissiyanın məşvərətçi səsə malik üzvlərinə qarşı fiziki təzyiq və müşahidə yerlərindən kənarlaşdırılma halları qeydə alınmışdır. Beynəlxalq müşahidəçiləri  müşayiət edən akkreditə olunmuş tərcüməçilərə hədə-qorxu gəlmə halları da olmuşdur. Seçicilərin, komissiya üzvlərinin, namizədlərin səlahiyyətli nümayəndələrinin və müşahidəçilərin qorxudulması və pulla ələ alınması cəhdləri də qeyd edilmişdir. Qanun pozuntuları barədə müşahidəçilərin tərtib etdiyi aktlara həm məntəqə, həm də dairə seçki komissiyalarının üzvləri tərəfindən əhəmiyyət verilməmişdir.

3. Səsvermə prosesi öncədən məqsədəmüvafiq şəkildə planlaşdırılmış saxtakarlıqlarla müşayiət olunmuşdu. Seçki məntəqəsinin açılışı və səsverməyə hazırlanması, məntəqənin bağlanması və səslərin hesablanması prosesində qanunda göstərilən prosedurlardan yayınma halları baş vermişdir. Səsverməylə əlaqədar bütün sənədlərin məntəqədən uzunmüddətli çıxarılması hallarına da rast gəlinmişdir. Konkret olaraq səsvermə məntəqəsinə gələn seçicilərin özləri ilə zərfin içəsinində əvvəlcədən möhürlənmiş, sol yuxarı küncü kəsilmiş və namizədlərdən birinin adı işarələnmiş seçki bülletenlərini gətirmələri halları qeydə alınmışdır. Məntəqələrdən kənarda işarələnməmiş, lakin möhürlənmiş və küncü kəsilmiş halda boş bülletenlər də yayılmışdır. Səsvermə kabinələrində eyni vaxtda birdən çox seçicinin olması, bir nəfərə birdən çox bülleten verilməsi, qanunla müəyyənləşdirilən sənədlər təqdim olunmadığı halda belə bülleten verilməsi, məhkəmə orqanlarından kənarda alınan informasiya əsasında qeyri-qanuni «əlavə siyahıların””» tərtib olunması hallarına da rast gəlinmişdir. Bəzi məntəqələrdə seçki qutularının möhürü  zədələnmiş və ya tamamilə sıradan çıxarılmışdır.

4. Dairə seçki komissiyalarının fəaliyyəti Azərbaycan Respublikası Seçki Məcəlləsinin çoxsaylı birbaşa pozuntuları ilə xarakterizə olunur. Seçki məntəqəsində səsvermənin nəticələri açıq şəkildə elan olunmamış, məntəqələrdən gətirilən protokolların təsdiq olunması üçün dairədə səsvermə keçirilməmiş; məntəqələrdən gətirilən protokollar «qaralama» şəklində olmuş, yaxud rəqəmlər ya karandaşla yazılmış və ya ümumiyyətlə yazılmamış, bəzən isə protokollarda komissiya üzvlərinin hamısının imzası olmamışdır. Dairə Seçki Komissiyalarında məntəqədən gələn protokollara düzəlişlər edilmiş, bəzən isə protokol başdan ayağa dairədə doldurulmuşdu. Əksər vaxt məntəqələrdən protokolları səlahiyyəti çatmayan şəxslər gətirirdi. Bəzi hallarda isə protokol olurdu, bülletenlər ümumiyyətlə gətirilmirdi. Yekun protokollar qanunla nəzərdə tutulan vaxtında tərtib edilib məntəqə və dairə komissiyalarında asılmırdı. Bir çox hallarda məntəqə və dairə komissiyalarında beynəlxalq müşahidəçilrə yekun protokolun  nüsxəsini verməkdən imtina etmişlər. Protokolun nüsxəsi yerli müşahidəçilər və namizədin səlahiyyətli nümayəndəsinə, bir qayda olaraq, verilməmişdir. Yalnız nadir hallarda beynəlxalq müşahidəçilər məntəqə seçki komissiyalarından gələn məlumatların daxil edildiyi və nəticələrin Mərkəzi Seçki Komissiyasına ötürüldüyü kompüterin yerləşdiyi otağa daxil ola bilmişlər. Bütün yerlərdə yerli müşahidəçilər bu imkandan məhrum olmuşlar.

124 seçki dairəsinin hamısının ərazisində İDEE missiyasının müşahidəsiləri tərəfindən qeydə alınan bu və digər qanun pozuntuları bizim 15 oktyabr 2003-cü ildə Azərbaycan Respublikasında keçirilən prezident seçkiləri barəsində aşağıda göstərilən nəticəyə gəlməmizə səbəb olmuşdur:

1. Seçkilər azad keçməyib, çünki, Azərbaycan vətəndaşlarının fikirlərini idarə etmək azadlığı məhdudlaşdırılmışdı;

2. Seçkilər bərabər deyildi, çünki, Azərbaycan vətəndaşlarının bir hissəsi səsvermə hüququndan məhrum edilmişdi;

3. Manipulyasiya və saxtalaşdırma faktları sübut edir ki, seçkilər ədalətli keçirilməyib;

4. Seçkilər şəffaf deyildi, ona görə ki, səsvermə, səslərin hesablanması və nəticələrin tərtib olunması prosesini qanuni şəkildə müşahidə etmək imkanı məhdudlaşdırılmışdı;

5. Ümumiyyətlə, hələ beynəlxalq standartlara uyğunsuzluğunu demirik, seçkilər Azərbaycan qanunvericiliyinin kobud və sistemli şəkildə pozulması ilə keçirilib,.

Beləliklə, seçki prosesinin qiymətləndirilməsi zamanı tətbiq olunan əsas kriteriyalardan heç birinə əməl olunmadığından, İDEE missiyasının müşahidəçiləri belə bir nəticəyə gəlmişlər ki, 15 oktyabr 2003-cü il tarixində Azərbaycan Respublikasında baş verənləri heç bir şəkildə beynəlxalq təcrübədə «seçki» kimi müəyyən olunan terminlə əlaqələndirmək olmaz.

Bakı, 18 oktyabr 2003-cü il

